
 
 
“Aukera gehiago dago kultura-talde desberdineko bi gazteren artean kidetasunak 
egoteko, kontrakotasunak baino” 

 
Miguel Ángel Muñoz, Biltzen, Gizarteratzea eta Kulturarteko Bizikidetzaren Euskal 
Zentroaren arduraduna, elkarrizketatu dugu. 
 
Biltzeneko teknikariek “Gazteak gizarte heterogeneoan: nola jokatzen dute?” 
ikastaroa emango dute irailaren 27an eta 28an eta urriaren 1ean, Gazteen Euskal 
Behatokiak antolatuta.   
 
- Eusko Jaurlaritzako Immigrazio eta Aniztasuna Kudeatzeko Zuzendaritzaren 
zerbitzua da Biltzen. Bere helburua Euskadiko gizartean dauden kultura-
komunitateen artean elkarrizketa dinamizatzea da. Zeintzuk dira zuen jardun-
arlo nagusiak?  
 
Jardun-arloak askotarikoak dira, eta jarduketa zehatzen adibideak, zinez ugariak eta 
konplexuak. Hala ere, funtsezko jardun-arlo hauek antzeman daitezke:  
 

• Eragile publiko nahiz pribatuei prestakuntza eta gaikuntza eskaintzea honako gai 
hauei dagokienez: aniztasuna, kultura-artekotasuna, bizikidetza, integrazioa, 
atzerritartasuna eta abar.  

• Komunitate-mailan bizikidetza sustatzea, kultura-arteko bitartekaritzarako 
hainbat modalitate konbinatuta, bai prebentzioari begira, bai arazoen ebazketari 
begira.  

• Sentsibilizazio-lanak immigrazioaren fenomenoaren inguruko pertzepzioetan eta 
jarreretan, gure gizartearen baitako kultura-aniztasunean, desberdinen arteko 
harremanetan eta abarretan eragina izate aldera.  

• Administrazioei, gizarte-erakundeei eta eragileei aholkularitza eta laguntza 
ematea gure jardun-arloetako ekimenak eta proiektuak, erakundeak edo 
zerbitzuak egokitzeko prozesuak eta abar abiarazteko garaian.  

• Informazioa eta dokumentazioa. Horretarako, berariazko tresnak, 
herritarrentzako informazio-programak eta abar garatu dira.  

• Elkarteak sendotzea eta parte-hartzea eta gizarte-antolakuntza sustatzea, kultura-
aniztasunaren, herritarrek euren eskubideak baliatzearen, tratu-berdintasunaren 
eta diskriminaziorik ezaren alde. 

 
Eta hori guztiori askotariko ekarpenak konbinatuta lortu nahi dugu: immigrazioaren eta 
atzerritartasunaren arloetako ezagutza espezializatua, kultura-aniztasunaren kudeaketa, 
parte hartzeko eta ahalduntzeko estrategiak, sareko lana eta abar.  
 
- Prestakuntza da zuen funtsezko jardun-arloetako bat. Zeintzuk dira, zuen ustez, 
gazteekin lan egiten duten pertsonek garatu beharko lituzketen konpetentziak, 
gure inguruko gizarte heterogeneo honetara egokitu daitezen? 
 
Lehenengoa galderaren baitan sartuta dago jadanik: gizarte bakoitzaren baitako 
aniztasuna barneratzea eta aniztasun hori aztertzea, hainbat faktoreri erreparatuta: adina, 
sexua, familia-ingurunea, norberaren biografia eta abar. Era berean, ulertzea aniztasun 



hori lehenagotik ere egon bazegoela (eta egongo dela), eta ez dela azken urteotako 
migrazio-mugimenduak eragina. Fenomeno horrek ez du aniztasuna sortzen, handiago 
eta konplexuago bilakatu baino ez du egiten.  
 
Horrenbestez, aniztasuna ulertzeko garaian, posizio dikotomikoetatik ihes egite izango 
litzateke bigarren konpetentzia: ez du balio aniztasuna “gu-haiek” huts batera 
murrizteak eta desberdintasunak nabarmentzeak (sarritan, artifizialki sortuak, oposizio-
prozesu soil baten bidez: gu gara haiek ez direna; gu garenaren aurkakoa dira...).  
 
Funtsezko hirugarren konpetentzia gazteen errealitatea ulertzen jakitea da, gazte izate 
hutsagatik dituzten kidetasunetatik, elkarrekin dituzten antzekotasunetatik eta 
ezaugarrietatik abiatuta. Azken batean, aukera gehiago daude kultura-talde 
desberdineko bi gazteren artean kidetasunak egoteko, kontrakotasunak baino. Beste 
modu batera esanda, errazago da gazteak elkarrengandik bereiz ditzaketen gauzak 
urriagoak eta garrantzi gutxiagokoak izatea, kultura-talde bereko heldu batekin 
alderatuta baino.  
 
Eta horiek dira, nire ustez, oinarrizko konpetentziak. Orotara, beste konpetentzia batzuk 
lantzen joateko abiapuntu egokia dira (norberaren aurreiritziak aztertzea, bestea ezagutu 
eta aintzatestea eta abar). Baina berdintasuna-diferentzia binomio horretan oreka 
aurkitzea da funtsezkoena, norberaren eraikuntza-prozesuan eta, beraz, etengabeko 
aldakuntza eta hazkuntzan dauden gazteekin berariazko praktika berezi eta artifizialak 
ekidinik.  
 
- Etorkinenganako aurreiritziak eta estereotipoak kultura-artekotasunerako 
oztopoak dira. Zure ustez, abiarazi berri duzuen “Aurre egin zurrumurruari” 
ekimena baliagarri izan daiteke gazteekin lan egiten dutenentzat?   
 
Horixe da bere helburua eta, hartzaile jakin batengan bakarrik pentsatuta ez dagoen 
arren, gazteak hartzaile nagusiak direla ulertu behar da, nik uste.  
 
Arestian esan dudan bezala, pertsona eta herritar gisa eraikitzeko prozesuaren baitan, 
oso etapa garrantzitsuan daude gazteak. Helduaroan sartzeko etapa horretan, diskurtso 
eta irudi kolektiboekin harremanetan hasten dira. Eta imaginario horiek, pertzepzio 
hedatu edo orokorretan oinarritzen badira ere, ez datoz bat errealitate objektiboekin, eta 
ez daude ez egiaztatuta, ez kontrastatuta.  
 
Merezi du imaginario horiekiko lehenengo kontaktuetan eta barneratze- eta atxikitze-
prozesuetan bitartekariak egotea eta zalantzatan jartzea, ikuspegi kritiko batetik. Nire 
ustez, horixe da gazteekin lan egiten duenaren zeregin nagusia: lagun egitea errealitate 
berriak eskuratzen dituztenean, informazioa kritikoki aztertzeko konpetentziak 
sustatzea, kontrako ikuspegiak eskaintzea, kontrapuntuak... eta horiek guztioriek 
berdintasunarekin, errespetuarekin eta elkartasunarekin koherenteak diren jarreretan eta 
jokaeretan gorpuztea.  
 
“Aurre egin zurrumurruari” ekimenak lan horren alderdi batean lagundu nahi du, 
umiltasunez: zalantzan jartzea etorkinei eta, oro har, kultura-, erlijio- eta etnia-
desberdintasunei buruz zabaltzen diren diskurtsoak eta imaginarioak, informazio 
faltsuetan eta aurreiritzietan oinarrituak. Eta, horretarako, kontrapuntuak eta 
kontrastaturiko informazioa erabiltzen ditu, diskurtso horien logikaz bestelako 



azterketa-ikuspegiak proposatuta eta jatorrian dauden jarrera ideologikoak —inoiz 
existitu ez diren eta, seguru asko, existituko ez diren ustezko homogeneitatean, 
normaltasunean, gizarte-ordenean eta abarrean oinarritzen direnak— agerian utzita. 
 
Ekimenaren lehenengo emaitza aurreiritziei eta estereotipoei aurre egiteko gidaliburua 
izan da, bai eta erakundeetako eta gizarteko eragileei zuzenduriko hasierako 
prestakuntza txikia ere. Baina webgune bat ere abiarazteko lanetan gabiltza, gaian 
interesa duten guztientzat erreferentzia izan nahi duen webgunea. Epe ertainera, beste 
garapen batzuk aktibatuko dira. Horietako bat da ekimen hau esku hartzeko esparru 
guztietan sartzea. Kasu honetan, eragile esanguratsuekin elkarrizketan hasi nahi dugu, 
euren eguneroko lanari egokitutako tresnak emate aldera.  
  
  


